
„Habis dari sitoe loe teroes ka mana ?"

„Ka mana lagi ? Teroes poelang ka roemah."

„Apa engga ada jang misti dipergihin lagi, ha ?"

„Siapa ? Tahon doeloe djoega tjoema sagitoe."

„Apa goea maoe kata, Hoei-djin. . . . . . . . . . . . . ."

Belon habis orang toewa itoe bitjara, Bong-loan dateng dengen ambil djalan dari blakang roemah.
Koetika itoe djoega Hoei-djin lantas maoe berlaloe boeat boekah pakean dalem kamarnja, tapi sabelon ja kaboeroe berlakoe begitoe djaoe, anak prampoean itoe, jang dengen tjepat menjembah pada iboenja Hoaij-wan, soeda lantas menjembah djoega padanja.

Hoei-djin djadi kamekmak, dan lantaran itoe djadi ia tida bisa berboeat laen dari manggoet-manggoet dengen klakoean amat kikoek, samantara mahtoewanja belon djoega maoe tamatken ia poenja batja dowa, boeat berkahken pada Bong-loan.

Koetika Hoei-djin soeda masoek dalem kamarnja, Bong-loan poen maoe balik lagi ka blakang, tapi orang-toewa itoe lantas panggil, katanja:

„Djangan pergi doeloe, mari !"

Kamoedian laloe ia kaloearken satoe boengkoesan
mera dari dalem kantongnja dan kasi itoe pada
Bong-loan.

Anak prampoean itoe berlakoe maloe-maloe boeat
trima, tapi orang toewa itoe lantas sadja salesapken dalem tangannja, seraja berkata:

„Kaloe oewa jang kasi, apa djoega boleh trima."

